
Vaišvėla nuotykis 
 

Vaišvėls – slaunas cara kareivis, 

Už norsa Georgėju pelnės – 

Sakīkem ka šėtep i bova, – 

I cara nagus ons pakliovės, 

Šuoblelė pri šuona nešiuojė, 

I tūkstontius varstu nojuojė. 

 

Tas bova par dėdėji kāra. 

Rusus jau iš Prūsu išvārės, 

Pasklėda germans Žemaitėjuo. 

Če raitėlē rusu rinktėnē 

Toriejė pastuot priešou kieli. 

Vaišvėls bova matės vargieli . 

Anon rusa gerbė už norsa – 

Paskīrė i dalėni gauso. 

 

Onkstība pavasari rīta 

Germanu bonga namatīta 

Atslinka vėsā natėkietā. 

Vo rusā prėsėjkė stuovietė 

I žemės pieduos naužlēstė. 

Germanā iš tuola pašaudė, 

Vo rusa  pėntėnas paspaudė, 

Norūka kap zoikē par gėrė. 

Vaišvėlou atruodė, ka vīrou 

Natink priešou nogara soktė. 

Žemaitis no vuokīti sproktė 

Napratės, tou lab sava žemie. 

 

Pašaudė ons, šuoblė pajiemės, 

Palinkės pri joudbieri spronda, 

Somuštė germana pabondė. 

Je je – žėrga kolkas pakėrta, 

I nuotrielės raitėlis vėrta. 

Vo vuokītis jau atrėsnūja. 

Ta staigē pašuokės ont kuoju, 

Peiliu traukė arkliou par pėlva, 

Grēt išvertė gruobus ont pėivas, 

Ilinda i dairuos par plīši. 

 

Prėjuojė germanā i vėsi 

Nostebė akės išspruogėna, 

Ni kon basakītė nabžėna. 

Kažkon gargalioutė pradiejė. 

Nošuokės no arkli prėējė 

Viriesnis – matīt – i pasakė: 

“Vas vilst du?” – kap pėrštu i aki… 

Išlinda Vaišvėls:” No, Vaišvėls aš! 

Vo kas tavėj sakė?” Germans tas 

I pliena pajimtė isakė. 



 

Ėlguoka nalaisvie tuo teka 

Pabūtė i katorga ētė. 

Vo če tat ons i sožėnujė, 

Ka tas: vas vilst du – 

Vėsa na Vaišvėls to. 

 
 


